
   Служащи гимнастики

   Петĕр Ялгир | Шӳтлĕ сăвă

   «Гимнастика ĕçре те кирлĕ», —

Тет Влас пырсассăн кантура.

Вăл пулăшать иккен пит вирлĕ

Сăвап пухмашкăн службăра.



Пăртак ларсан пăлхаткаларĕ

Кантур çынни шур хутсене.

Пукан çинчех карăнкаларĕ:

Çĕклет-мĕн ку ĕç тухăçне.



Çынсем кĕреççĕ кассăн-кассăн

Ун пӳлĕмне ыйту татма.

Пуçлать вăл сывламашкăн ассăн,

Манмасть пуçне пăркалама.



Юлташĕ-тусĕсем пырсассăн,

Вăл ал тытать чĕвен тăрса.

Пуçне каçăрткалать мăнаçлăн,

Сăмах сапать хăлаçланса.



Кĕçĕннисем пырса кĕрсессĕн,

Хăр-хар вăл кăшкăрса тăкать,

Чĕлхесĕр сĕтеле çиллессĕн

Чышкипеле шăрт-шарт çапать,



Кабинета пĕччен юлсассăн,

Вăл телефоншăн кармашать,

Арăмĕпе пуплет хавассăн,

Ăна юрасшăн тăрăшать.

  